
KELESTARIAN PERNIAGAAN NANAS; KAJIAN KES MELIBATKAN PESERTA
PROJEK PERLADANGAN KONTRAK DI KLUANG DAN PONTIAN, JOHOR,

Tanaman buah nanas merupakan salah satu buah-buahan tropika yang sudah tidak
asing lagi kepada bukan sahaja penduduk di negara Malaysia, bahkan juga penduduk
di seluruh dunia. Dalam masa lebih dari 100 tahun, tanaman buah nanas sudah
mampu bertapak dengan stabil dan pengeluarannya di Negara Malaysia yang agak
menguntungkan telah menarik minat ramai peserta Projek Perladangan Kontrak
khususnya untuk menceburkan diri dalam bidang pengeluaran tanaman ini. Setakat ini,
negeri Johor merupakan negeri pengeluar utama tanaman jenis ini dan dua daerah di
Negeri Johor yang menguasai jumlah keluasan dan pengeluaran buah nanas ialah
daerah Kluang dan Pontian, Johor. Objektif kajian ini adalah 1) Untuk mengetahui latar
belakang peserta Projek Perladangan Kontrak Tanaman Nanas di Daerah Kluang dan
Pontian, Johor, 2) Untuk mengenal pasti persepsi dan pandangan peserta Projek
Perladangan Kontrak Tanaman Nanas di Daerah Kluang dan Pontian, Johor mengenai
faktor-faktor yang penglibatan dalam bidang pengeluaran tanaman nanas, dan 3)
Untuk mengenal pasti segmentasi demografik peserta Projek Perladangan Kontrak
Tanaman Nanas berdasarkan faktor-faktor penglibatan peserta dalam bidang
pengeluaran nanas di Daerah Kluang dan Pontian, Johor. Kajian ini akan menggunakan
Kaedah Tinjauan Deskriptif. Jumlah respondan yang terlibat di dalam kajian ini adalah
seramai 60 orang peserta Projek Perladangan Kontrak Tanaman Nanas iaitu 30
daripadanya adalah respondan dari Daerah Kluang dan 30 respondan lagi adalah dari
Daerah Pontian, Johor. Hasil kajian mendapati terdapat lima kumpulan faktor utama
yang mempengaruhi penglibatan para peserta dalam Projek Perladangan Kontrak
Tanaman Nanas di kedua-dua daerah yang terlibat. Maklumat mengenai segmentasi
demografik responden juga telah diketahui melalui Analisis Kluster yang dijalankan.
Secara keseluruhannya, Projek Perladangan Kontrak Tanaman Nanas akan mempunyai
masa depan yang lebih memberangsangkan sekiranya mendapat perhatian yang lebih
daripada beberapa pihak terutamanya dalam memastikan proses jual beli hasil
tanaman yang diusahakan adalah kepada pihak yang betul seperti yang dijanjikan oleh

para pengusaha.



SUSTAINABILITY OF PINEAPPLE BUSINESS; CASE STUDY OF CONTRACT
FARMING PARTICIPANTS IN KLUANG AND PONTIAN DISTRICTS IN JOHORE.

Pineapple is one of tropical fruits which are well-known not only in Malaysia but also
around the world. In 100 years of times, pineapple crops have been well-established
and the production in Malaysia which is quite profitable has attracted many partipants
of Contract Farming Project to plant and produce pineapple fruits. So far, Johore State
has becomes a leader in producing this kind of crops and the main districts which
contribute to this production are Kluang and Pontian Districts with the most large size
of plantation area. The objectives of this study are 1) To know the demographic
backgrounds of the participants of Pineapple Crop Contract Farming in Kluang and
Pontian Districts in Johore, 2) To determine what are the factors affecting the
involvement of participants in Contract Farming Pineapple Crops through their
perceptions, and 3) To determine the demographic segmentations of the participants
of Contract Farming Pineapple Crops through the factors affecting their involvement in
this project in both Districts of Kluang and Pontian, Johore. This study was performed
by using Descriptive Survey. A total of 60 respondant was involved in this survey which
is 30 respondant of them are from Kluang District whereas the other 30 respondant
are from Pontian District in Johore. Based on the result, the study shows that there are
five main groups of factors that affecting the involvement of Pineapple Crops Contract
Farming Participation in both districts. The informations about the demographic
segmentation of the participants of Pineapple Crops Contract Farming also have been
determined through Cluster Analysis. Overall, Pineapple Crops Contract Farming will
have a better future if more concerns can be given by some organizations so that the
process of buying and selling by the pineapple producers who has joined contract
farming project can be conducted correctly based on the agreements that has been

signed before.

BAB 1

PENGENALAN

1.1 Latar Belakang

Buah nanas atau nama saintifiknya, Ananas Comosus (L) Merr. merupakan salah satu
buah-buahan tropika yang digemari ramai penduduk dunia (Mohammed, 2002). Buah
ini juga dipercayai berasal dari bahagian Timur Amerika Selatan (Abu Kasim et al,
2010). Seiring dengan perkembangan tanaman getah di Malaysia, pada tahun 1921,
tanaman nanas juga mula ditanam sebagai tanaman kontan di Singapura, Johor dan
Selangor. Tanaman nanas terus berkembang dan diusahakan secara perladangan di
kawasan tanah gambut terutamanya di Johor (Abu Kasim et al, 2010). Nama
tempatan bagi buah nanas berbeza mengikut kawasan atau negara ia ditanam. Bangsa
Melayu memanggilnya lanas atau nenas di samping panggilan biasanya nanas. Orang
Arab memanggilnya Ananas manakala orang Cina memanggilnya ‘ong lai’ dan
mengaitkannya dengan tuah atau kebaikan yang mendatang (Mohammed, 2002).
Buah ini dikenali di seluruh dunia kerana rasanya yang sangat lazat yang sering
digambarkan sebagai campuran rasa dari bual epal, strawberi dan limau (Bambang,
2012). Tanaman ini sudah tidak asing lagi bagi masyarakat dunia dan banyak negara-
negara luar selain Malaysia yang sudah menjadi pengeluar kepada tanaman buah ini.
Antara negara —-negara yang menjadi pengeluar nanas yang utama di dunia ialah
Thailand, Filipina, Hawai, Ivory Coast, Kenya, Afrika Selatan, Brazil, Taiwan, Australia,

India dan Indonesia (Mohammed, 2002).

Terdapat pelbagai varieti buah nanas yang telah ditanam di Malaysia dan
antara varieti yang disyorkan ialah nanas jenis Mospine, Sarawak, Gandul, Mauritius
(Moris), N36 dan Josapine (Abu Kasim et al, 2010). Walau bagaimanapun, antara
enam jenis varieti yang dinyatakan ini, hanya dua jenis sahaja yang berjaya

menembusi pasaran eksport kerana mempunyai daya ketahanan yang tinggi iaitu
variety Josapine dan N36 (Abu Kasim et al., 2010).

1.2 Nilai Nutrien Buah Nanas

Buah nanas mengandungi hampir semua zat makanan yang diperlukan oleh tubuh
badan dan mempunyai pelbagai kegunaan dalam kehidupan seharian. Selain
mengandungi zat makanan yang lengkap dan tinggi nilainya, buah nanas juga
mempunyai zat-zat lain yang boleh membantu dalam menyembuhkan pelbagai jenis
penyakit. Antaranya ialah protein, lemak, karbohidrat, kalsium, fosfor, serat, besi dan
sebagainya. Fungsi zat-zat ini adalah: (1)untuk menghasilkan tenaga; (2)meningkatkan
proses metabolisme tubuh, misalnya proses pencernaan makanan, pernafasan dan
lain-lain; (3) membantu memperbaiki sel-sel yang telah rosak dan pembinaan otot-otot
dalam tubuh badan; (4)membantu dalam pembentukan tulang, gigi, dan sel darah
merah; (5) menjaga kesihatan mata; (6)mencegah penyakit gusi berdarah, radang
atau luka-luka di mulut; (7)mencegah penyakit beri-beri, radang saraf, lemah-lemah
otot, dermatitis, bibir menjadi merah ataupun radang lidah (Bambang, 2012).

Kandungan zat-zat yang berkhasiat seperti dekstrosa, laevulose, manit,
sacharosa, asam organik dan bromelin yang terdapat di dalam buah nanas juga boleh
membantu menyembuhkan gangguan-gangguan dalam proses pencernaan makanan,
menyembuhkan arthritis, sembelit, infeksi saluran pernafasan dan melarutkan lemak
dalam saluran pencernaan makanan sehingga dicernakan oleh tubuh badan melalui
proses penyingkiran bahan buangan. Bromelin yang terkandung dalam nanas juga
boleh digunakan sebagai bahan untuk perencah bagi melembutkan daging pada
masakan sate contohnya. Minuman sari nanas segar dicampur dengan sedikit lada dan
garam dapat mengubati rasa mual-mual, selesema, gatal-gatal, dan kudia. Buah nanas
juga sangat sesuai dimakan oleh penghidap penyakit diabetes kerana buah
mengandungi rendah kalori (Bambang, 2012). Kandungan zat makanan bagi setiap

100 gram buah nanas yang boleh dimakan adalah seperti berikut:



Jadual 1.1; Kandungan proksimat pemakanan nanas

Kandungan Bahagian boleh dimakan setiap 100g
Tenaga 45.0 kcal
Air 87.8¢g
Protein 05g
Lemak 01g
Karbohidrat 108 g
Serabut 064
Abu 0449
Kalsium 24.0 mg
Fosforus 6.0 mg
Besi 1.4 mg
Natrium 31049
Kalium 97.0 mg
Beta-karoten 270.0 yg
Vitamin B1 0.1 mg
Vitamin B2 0.1 mg
Niasin 0.1 mg
Vitamin C 152 mg

(Sumber: M. Mohammed, 2002)

1.3 Konsep Kelestarian Perniagaan Buah Nanas

Kelestarian perniagaan buah nanas amat bergantung kepada jenis pertanian yang
diamalkan oleh sesorang pengusaha buah nanas itu. Sekiranya pengusaha buah nanas
tersebut mengamalkan konsep pertanian lestari, maka secara tidak langsung, akan
menjamin kelestarian perniagaan dan pasaran buah nanas tersebut. Pertanian lestari
boleh didefinisikan sebagai suatu jenis pertanian yang bertujuan untuk menemukan
keperluan makanan dan bahan mentah kepada generasi yang sedia ada tanpa
membahayakan sumber asas tersebut demi keperluan generasi masa depan (Panda,
2010). Perniagaan lestari pula boleh didefinisikan sebagai suatu jenis perniagaan yang
bertujuan untuk memenuhi keperluan pengguna tanpa menyalah gunakan bahan
mentah dan sumber asas sedia ada demi memastikan kelangsungan bahan dan
sumber tersebut supaya ianya boleh digunakan oleh generasi seterusnya. Dalam
konteks perniagaan buah nanas pula, perniagaan lestari boleh diertikan sebagai suatu

jenis perniagaan atau perusahaan yang melibatkan tanaman buah nanas untuk
memenuhi keperluan zat makanan yang diperlukan oleh tubuh badan dengan
menggunakan sumber dan bahan mentah sedia ada seperti baja dan sebagainya
dengan sebaiknya bagi mengelakkan kesan buruk ke atas persekitaran mahupun
hidupan yang berada di sekeliling kawasan perusahaan tanaman nanas tersebut.

Selain daripada mengamalkan jenis pertanian yang baik, kelestarian perniagaan
buah nanas juga boleh dipengaruhi oleh umur dan tahap pendidikan pengusaha buah
nanas itu sendiri (D'Souza, 1993). Tahap pendidikan juga dijangka menjadi positif dan
signifikan sekiranya dikaitkan dengan penggunaan teknologi yang mampan. Hal ini
bermakna, tahap pendidikan pengusaha sememangnya memberi kesan kepada
penerapan kaedah pertanian lestari di sesuatu kawasan. Faktor umur juga amat
diambil kira kerana kebanyakan pengusaha ladang yang berumur lebih muda lebih
cenderung untuk mengadaptasikan penggunaan teknologi-teknologi baru yang lebih

mesra alam dan selamat digunakan (D'Souza, 1993).

Kadang kala, saiz ladang buah nanas juga boleh menjadi faktor yang
mempengaruhi kelestarian perniagaan buah nanas. Saiz ladang akan menentukan
sama ada konsep pertanian lestari akan diamalkan dan diadaptasikan ataupun tidak di
sesuatu kawasan penanaman itu. Hal ini kerana, semakin besar saiz ladang, semakin

‘banyak tenaga buruh yang diperlukan untuk mengusahakan kawasan ladang tersebut

sekiranya konsep pertanian lestari ditekankan oleh pengusaha ladang. Perkara ini
secara tidak langsung akan meningkatkan kos pengeluaran dan mengurangkan
keuntungan yang diperoleh oleh pengusaha-pengusaha buah nanas (D'Souza, 1993).

1.4 Halangan Kepada Kelestarian Perniagaan Buah Nanas

Walaupun, buah nanas adalah salah satu buah tropika yang telah mendapat tempat di
hati semua penduduk dunia, kelestarian perniagaan atau perusahaan tanaman buah
nanas ini juga mempunyai halangan-halangan tertentu yang boleh membawa kepada
ketidaklestarian perniagaan. Hal ini kerana, pada umumnya, pengeluaran nanas di
Malaysia melebihi penggunaan dalam Negara atau tahap sara diri. Oleh yang demikian,



hal ini pasti akan memberi kebimbangan sekiranya kilang-kilang untuk memproses
tanaman buah nanas tidak dibangunkan sejajar dengan pengeluaran tanaman buah
nanas yang melebihi penggunaan ini. Sekiranya terdapat banyak kilang-kilang untuk
memproses hasil tanaman nenas ini, buah-buah nanas yang berlebihan boleh diproses
dan ditambah nilai supaya memberi lebih keuntungan dan mengurangkan kerugian
sekiranya berlaku lambakan. Sekiranya masalah ini dapat diatasi sudah pasti ia tidak
akan menjadi faktor penghalang kepada kelestarian perniagaan nanas di kawasan

lokasi kajian iaitu di Daerah Kluang dan Pontian, Johor.

Selain itu, masalah harga yang ditetapkan oleh orang tengah juga merupakan
satu bebanan kepada pengusaha ataupun pengeluar sehingga menyebabkan
perniagaan buah nanas yang mereka jalankan tidak dapat bertahan lama sekali gus
menjejaskan kelestarian perniagaan buah nanas. Ada dinyatakan di dalam akhbar
Utusan Online keluaran tahun 2013, seorang pengusaha sayur-sayuran seperti terung,
timun dan kacang panjang terpaksa gulung tikar apabila perniagaannya mengalami
masalah harga oleh orang tengah sehingga menyebabkannya menjadi mangsa
perniagaan. Hal ini membuktikan masalah harga tanaman yang disebabkan oleh orang
tengah sememangnya mampu menjadi halangan kepada kelestarian perniagaan

termasuklah tanaman buah nanas.

1.5 Kepentingan Kajian

Kajian yang dijalankan ini dijangka akan dapat membantu banyak pihak
memandangkan kajian seperti ini belum pernah dilakukan oleh mana-mana pihak atau

individu bagi mengkaj faktor-faktor penglibatan peserta Projek Perladangan Kontrak
Tanaman Nanas di Daerah Kluang dan Pontian, Johor. Oleh yang demikian ia menjadi
salah satu motivasi bagi memastikan bagaimana sesuatu perniagaan nanas itu boleh
berlaku dengan berterusan. Faktor-faktor penglibatan peserta ladang kontrak yang
dikaji ini juga diharapkan mampu untuk dijadikan sebagai rujukan oleh mana- mana
agen pengembangan dan pengusaha-pengusaha tanaman buah nanas dalam
mengekalkan kelestarian perniagaan mereka. Maklumat yang diperoleh daripada kajian
ini juga boleh digunakan sebagai panduan dalam menggubal sesuatu program latihan

khususnya yang melibatkan para pengusaha yang baru ingin menceburkan diri dalam



bidang penanaman buah nanas ini selepas menjadi peserta Projek Perladangan

Kontrak.

Diharapkan juga hasil-hasil penemuan dari kajian ini kelak akan dapat
digunakan oleh pihak-pihak berkenaan dalam mewujudkan para pengusaha dan
pembeli buah nanas yang dapat menjalankan kegiatan perniagaan yang bukan sahaja
menguntungkan tetapi juga memuaskan hati banyak pihak. Hal ini adalah kerana di
dalam kajian ini akan dikenal pasti apakah kriteria-kriteria dan garis panduan yang
diinginkan oleh pengusaha sebelum sesuatu perniagaan atau penjualan tanaman itu
dilakukan. Hal ini pasti bukan sahaja dapat membantu dalam menjamin kelestarian
perniagaan nanas, bahkan juga menjamin kualiti dan harga buah yang
diperdagangkan. Akhir sekali, kepentingan kajian ini adalah untuk membantu
meningkatkan taraf ekonomi, produktiviti, dan keberkesanan para pengusaha tanaman
buah nanas yang menyertai Projek Perladangan Kontrak yang tinggal di Daerah Kluang
dan Pontian, Johor ini sekali gus pada keseluruhannya akan dapat membantu dalam

menstabilkan ekonomi negara dalam bidang pertanian.

1.6 Objektif Kajian
Kajian yang akan dijalankan ini mempunyai tiga objektif yang utama iaitu;

1. Untuk mengetahui latar belakang para peserta Projek Perladangan
Kontrak Tanaman Nanas di Daerah Kluang dan Pontian, Johor.

2. Untuk mengenal pasti faktor-faktor yang mempengaruhi penglibatan
peserta Projek Perladangan Kontrak dalam bidang pengeluaran nanas di
Daerah Kluang dan Pontian, Johor melalui pandangan dan persepsi
peserta itu sendiri.

3. Untuk mengenal pasti segmentasi demografik para peserta Projek
Perladangan Kontrak berdasarkan faktor-faktor penglibatan mereka di
dalam Projek Perladangan Kontrak Tanaman Nanas di kedua-dua

daerah iaitu Kluang dan Pontian, Johor.



1.7 Penyataan Soalan Kajian
Dalam kajian ini, tiga soalan kajian yang akan diberi penekanan ialah;

1. Apakah latar belakang para peserta Projek Perladangan Kontrak Tanaman
Nanas di Daerah Kluang dan Pontian, Johor?

2. Adakah faktor minat yang mendalam yang mempengaruhi penglibatan para
peserta Projek Perladangan Kontrak dalam bidan pengeluaran nanas di
Daerah Kluang dan Pontian, Johor atau adakah faktor-faktor lain yang
terlibat?

3. Apakah ciri-ciri demografik para peserta Projek Perladangan Kontrak yang
boleh diketahui berdasarkan daripada faktor-faktor yang mempengaruhi
penglibatan para peserta Projek Perladangan Kontrak dalam bidang
pengeluaran nanas di Daerah Kluang dan Pontian, Johor?



BAB 2

KAJIAN LITERATUR

2.1 Senario Industri Buah-buahan Di Malaysia

Negara Malaysia yang terletak di kawasan iklim khatulistiwa yang menerima hujan dan
panas sepanjang tahun adalah salah satu faktor yang membawa kepada kestabilan
iklim dan cuaca di Malaysia. Iklim yang stabil dan selesa ini menyebabkan pelbagai
jenis pokok buah-buahan tropika dapat ditanam dan dibiakkan di negara ini.
Penanaman buah-buahan tropika sememangnya memerlukan cuaca yang panas dan
lembap supaya pengeluaran hasil adalah lumayan dan boleh menguntungkan. Pada
umumnya, buah-buahan di Malaysia boleh dikategorikan kepada dua kumpulan iaitu
buah-buahan bermusim dan buah-buahan tidak bermusim (Abu Kasim et al., 2010).
Antara contoh buah-buahan bermusim adalah seperti durian, rambutan, mangga dan
sebagainya. Manakala, contoh buah-buahan yang tidak bermusim ialah buah naga,
betik, belimbing dan lain-lain. Buah nanas adalah contoh jenis tanaman buah-buahan

yang tidak bermusim.

Sebahagian besar tanaman buah-buahan di Malaysia diusahakan secara kecil-
kecilan dan sebagai tanaman sampingan di dusun (Abu Kasim et a/, 2010). Menurut
MARDI lagi, petani biasanya menanam buah-buahan sebagai aktiviti sampingan dan
menguruskannya secara tradisional. Hanya sebahagian kecil sahaja tanaman buah-
buahan yang diusahakan secara komersial dan ini tertumpu kepada jenis tanaman
tertentu seperti nanas, betik dan durian (Abu Kasim ef al, 2010). Kebiasannya,
perusahaan buah-buahan secara komersial memerlukan pengurusan yang sistematik
serta amalan pertanian baik dan lestari seiring dengan penggunaan teknologi-teknologi
yang moden. Penggunaan bahan-bahan yang mesra alam untuk proses tumbesaran

juga dapat membantu meningkatkan kualiti tanaman buah-buahan yang ditanam

secara komersial selain daripada mengurangkan kesan buruk kepada persekitaran dan

hidupan sekeliling.

2.1.1 Pengeluaran

Di Malaysia, kawasan pengeluaran utama buah-buahan tertumpu di kawasan
Semenanjung Malaysia manakala Sabah dan Sarawak dianggarkan hanya
menyumbang sekitar 10 hingga 15 peratus daripada luas keseluruhan tanaman buah-
buahan Malaysia (Abu Kasim et al, 2010). Menurutnya lagi, kawasan penanaman
buah-buahan bagaimanapun telah merosot dengan begitu ketara daripada seluas
315,000 hektar pada tahun 2000 kepada 269,000 hektar pada tahun 2008 apabila
terpaksa bersaing untuk mendapatkan tanah pertanian dengan sektor-sektor yang lain
seperti perindustrian dan perumahan. Bermula pada tahun 2000, walaupun keluasan
kawasan untuk tanaman buah-buahan semakin menurun setiap tahun, namun
pengeluaran buah-buahan di Malaysia telah meningkat dengan ketara akibat daripada
peningkatan produktiviti bagi setiap hektar di samping pertambahan keluasan kawasan

berhasil (Abu Kasim et a/., 2010).

Kecekapan pengurusan ladang dan penggunaan benih yang berkualiti
merupakan antara faktor yang menyumbang kepada peningkatan produktiviti tanaman
buah-buahan di Malaysia. Selain itu, penekanan yang diberi kerajaan untuk
membangunkan industri buah-buahan negara telah menunjukkan kesan positif kepada
sektor buah-buahan negara (Abu Kasim ef al., 2010). Pembangunan kawasan baru
untuk tanaman buah-buahan ditambah dengan pembangunan infrastruktur dan
kemudahan yang merupakan insentif kepada pelaburan dalam industri buah-buahan
negara juga merupakan faktor berlakunya peningkatan dalam produktiviti tanaman
buah-buahan. Faktor lain yang menyokong supaya berlakunya peningkatan produktiviti
ini juga adalah faktor penggunaan varieti baru yang lebih produktif, sistem

pengeluaran dan pengendalian lepas tuai yang lebih cekap (Abu Kasim et a/,, 2010).

2.1.2 Potensi Pasaran Buah-buahan Di Malaysia

Pasaran industri buah-buahan tropika di Malaysia dijangka akan terus meningkat dan
berkembang pesat seiring dengan industri-industri lain di negara ini. Permintaan di



dalam dan di luar negara juga menunjukkan trend peningkatan yang berterusan kesan
daripada kesedaran masyarakat tentang kebaikan buah-buahan sebagai sumber
pemakanan asli dan perubahan gaya hidup masyarakat yang mementingkan kesihatan
(Abu Kasim et al,, 2010). Trend mengimport buah-buahan tropika ini dijangka akan
terus meningkat kerana proses pengendalian lepas tuai yang lebih cekap, kos
pengangkutan yang lebih murah dan tempoh hayat buah yang lebih panjang.
Permintaan yang tinggi daripada seluruh negara juga merupakan peluang pasaran bagi
buah-buahan tropika (Abu Kasim et al., 2010). Perubahan pemikiran masyarakat kesan
pertambahan kawasan bandar adalah faktor berlakunya peningkatan permintaan
dalam buah-buahan yang segar dan diproses. Kesedaran pengguna mengenai
penjagaan kesihatan juga membantu dalam meningkatkan permintaan penggunaan
buah-buahan kerana buah-buahan dapat memberi nutrient tambahan yang baik untuk

kesihatan tubuh badan sekiranya dimakan.

2.2 Perniagaan Buah Nanas Di Malaysia

Penghasilan dan pengeluaran buah nanas di Malaysia sudah tidak menjadi suatu
perkara yang asing lagi pada ketika ini semenjak ia diperkenalkan sebagai tanaman
kontan pada tahun 1921 dan kini nanas merupakan tanaman industri yang tertua
melebihi 100 tahun. Tanaman ini dapat memberikan pendapatan yang lumayan lebih-
lebih lagi dengan adanya usaha penanaman dengan kepadatan yang tinggi dan
penggunaan kultivar yang dapat memberikan hasil yang stabil dan tahan terhadap
penyakit seperti baka Gandul untuk tujuan pengetinan dan Moris untuk makan segar

(Mohammed, 2002).

Penanaman nanas diusahakan sebagai tanaman tunggal atau secara tanaman
selingan dengan getah, kelapa sawit dan kelapa. Sebahagian besar tanaman tunggal
diusahakan oleh pihak estet untuk tujuan pengetinan manakala sebahagian besar
tanaman selingan adalah untuk tujuan makan segar dan diusahakan oleh petani atau
pekebun kecil. Sumbangan industri nanas terhadap negara agak kecil tetapi penting
dari segi sosio-ekonomi (Mohammed, 2002). Bagi tempoh 2000 hingga 2010, FAMA
menganggarkan peningkatan penggunaan tahunan bagi sektor perkilangan dan
institusi ialah 15 peratus manakala bagi sektor isi rumah trend peningkatannya ialah 3
peratus. Kedua-dua peningkatan ini akan membantu dalam meningkatkan trend

permintaan nanas di dalam negara (Abu Kasim et a/., 2010).

